
 
 

VENDIM  

 

 

Data e miratimit: 12 gusht 2011  

 

Lënda nr. 03/10 

 

Slavica MANDIĆ 

 

kundër  

 

UNMIK-ut 

 

 

Paneli Këshillëdhënës për të Drejtat e Njeriut, i mbledhur më 12 gusht 2011, 

Me anëtarët vijues të pranishëm: 

 

Z. Marek NOWICKI, Kryetar 

Z. Paul LEMMENS 

Znj. Christine CHINKIN 

 

Të ndihmuar nga  

Z. Andrey ANTONOV, Zyrtar ekzekutiv  

 

 

Pas shqyrtimit të ankesës së sipërpërmendur, të paraqitur në pajtim me nenin 1.2 të 

Rregullores së UNMIK-ut nr. 2006/12 të datës 23 mars 2006 për themelimin e Panelit 

Këshillëdhënës për të Drejtat e Njeriut, 

 

Pas diskutimeve, vendosi si në vijim: 

 

I. PROCEDURA PRANË PANELIT 

 

1. Ankesa u paraqit më 16 shkurt 2010 dhe u regjistrua më 18 shkurt 2010. Ankuesja 

dërgoi një shkresë përcjellëse më 29 mars 2010. 

II. FAKTET  

 

2. Ankuesja është e veja e z. Petar Jovanović, i cili ishte i punësuar në Organizatën për 

Siguri dhe Bashkëpunim në Evropë (OSBE) nga viti 1999 deri në vdekjen e tij më 11 

maj 2006. Ata kishin një fëmijë, Dejan Jovanović. 

 

3. Gjatë punësimit të tij në OSBE, z. Petar Jovanović kontribuoi me një pjesë të pagesës 

së tij në fondin e kursimeve që duhej paguar përfituesve të emëruar nga ai në rast të 

vdekjes së tij. 

 

4. Pas vdekjes së z. Petar Jovanovićit, ankuesja ngriti procedurë pranë gjykatës 

komunale në Leskovac të Serbisë, për të realizuar të drejtat e pretenduara nga z. 

Dejan Jovanović lidhur me fondin e kursimeve. Përmes Ministrisë së Drejtësisë të 

Serbisë, gjykata kërkoi nga UNMIK-u të sigurojë dëshmi për paratë e depozituara në 

fondin e kursimeve. UNMIK-u kërkoi nga OSBE-ja t’i sigurojë informacionet e 

nevojshme. Por, nga një letër e Departamentit të Drejtësisë së UNMIK-ut dërguar 

Ministrisë së Drejtësisë në Serbi, më 5 qershor 2008, rezulton se sipas një shkrese të 

Shefit të Misionit të OSBE-së në Kosovë, të datës 17 prill 2008, rregullat dhe 

rregulloret e brendshme të OSBE-së nuk lejojnë sigurimin e informacioneve lidhur 

me fondin e kursimeve për askënd përveçse përfituesit e emëruar nga stafi i OSBE-së. 

Ankuesja thekson se ka marrë një kopje të përgjigjes së UNMIK-ut më 24 shkurt 

2009. 

 

5. Duket se në ndërkohë ankuesja ka marrë informacione nga OSBE-ja se pagesa e 

parave nga fondi i kursimeve ju kishte bërë një përfituesi të emëruar nga z. Petar 

Jovanović, i cili nuk ishte djali i tij Dejan Jovanović. 

 

6. Sipas ankueses, pagesa ju kishte bërë një personi tjetër, siç pohohet në rrethana të 

dyshimta. Në vitin 2009 ankuesja parashtroi ankesë kundër atij personi në gjykatën 

komunale në Leskovac për pasurim të pajustifikuar. Sipas ankueses, marrësi pranoi se 

ka marrë para nga fondi i kursimeve, por tha se ajo ishte e autorizuar t’i merr ato para 

në bazë të autorizimit që ia kishte dhënë i ndjeri. Gjatë procedurës, gjykata kërkoi nga 

ankuesja të sigurojë kopje të autorizimit që ia kishte dhënë z. Petar Jovanović. 

 

7. Lënda kundër marrësit siç duket është në pritje për shqyrtim nga gjykata komunale në 

Leskovac. 

 

 

III. ANKESA  

 

8. Ankuesja kërkon nga Paneli që ta ndihmojë të merr dokumentin nga OSBE-ja të cilin 

e kërkon gjykata komunale në Leskovac. 

IV. LIGJI 

 

9. Para se të shqyrtohet rasti për bazueshmërinë e tij, Paneli së pari duhet të vendosë 

nëse do ta pranojë rastin, duke marrë parasysh kriteret për pranim të përcaktuara në 

nenet 1, 2 dhe 3 të Rregullores së UNMIK-ut nr. 2006/12. 

 

10. Sipas nenit 1.2 të Rregullores, Paneli ka juridiksion për ankesa që kanë të bëjnë me 

shkeljet e pohuara të të drejtave të njeriut të bëra nga UNMIK-u. 

 

11. Paneli thekson se në kontekstin e kontestit që ka të bëjë me paratë e depozituara nga i 

ndjeri z. Petar Jovanović në fondin e sigurimeve në OSBE, djali i tij, z. Dejan 

Jovanović, tashmë kishte parashtruar ankesë pranë Panelit në vitin 2008 (lënda me nr. 

39/08). Ajo ankesë kishte të bënte me pamundësinë e marrjes së informacioneve nga 

OSBE-ja lidhur me shumën e parave të depozituara.  

 

12. Në vendimin e tij të datës 17 tetor 2008, Paneli e shpalli ankesën të papranueshme 

duke qenë se ishte jashtë juridiksionit ratione personae të Panelit, për arsyet vijuese: 

 

 “OSBE-ja është një organizatë ndërqeveritare, ndryshe nga Kombet e Bashkuara dhe nga 

UNMIK-u. Është e vërtetë se Misioni i OSBE-së në Kosovë është i përfshirë në 

aktivitetet e UNMIK-ut si organizatë që drejton aktivitetet e Shtyllës III, që merret me 

demokratizimin dhe krijimin e institucioneve. Mirëpo, kontesti aktual nuk përfshin 

asnjërin nga funksionet për të cilët UNMIK-u bart përgjegjësinë përfundimtare sipas 

Rezolutës 1244 të Këshillit të Sigurimit të datës 10 qershor 1999. Ka të bëjë vetëm me 

një çështje që lidhet me një kontratë në mes të z. [Mr Petar Jovanović] dhe OSBE-së për 

punësim privat dhe zbatimin e rregullave të brendshme të OSBE-së. Faktet për të cilat 

është bërë ankesë nuk i atribuohen UNMIK-ut” (§ 8). 

 

13. Paneli nuk sheh arsye që të tërhiqet nga mendimi i tij që ka dhënë për lëndën me nr. 

39/08. Edhe pse ankesa aktuale ka të bëjë me një kërkesë për të mundësuar qasje në 

informacione që nuk është saktësisht e njëjtë si ajo në vitin 2008, ankesa sërish ka të 

bëjë me një çështje që lidhet me një kontratë për punësim privat në mes të z. Petar 

Jovanović dhe OSBE-së dhe zbatimin e rregullave të brendshme të OSBE-së.  

UNMIK-u nuk ka të bëjë asgjë me marrëdhëniet juridike në mes të ankueses dhe 

OSBE-së. 

 

14. Prandaj, Paneli konkludon se ankesa aktuale, sikurse ankesa e parashtruar nga z.  

Dejan Jovanović, në lëndën me nr. 39/08, është jashtë juridiksionit ratione personae. 

 

15. Kjo arsye është e mjaftueshme për ta shpallur ankesën të papranueshme. 

PËR KËTO ARSYE, 

 

Paneli unanimisht, 

 

E SHPALL ANKESËN TË PAPRANUESHME. 

 

 

 

 

 

 

Andrey ANTONOV                                                     Marek NOWICKI 

Zyrtar ekzekutiv                                Kryetar  


